
ÅRSMELDING 

 

VILLREINNEMNDA FOR SOGN OG FJORDANE 2025 
 

1. Villreinnemnda for Sogn og Fjordane har i 2025 bestått av fylgjande medlemmar: 
 

Kommune Namn Villreinområde 
Askvoll Kjell Kristian Carlsen Sunnfjord 
Sunnfjord Liv Bergliot Løken Førdefjella, Sunnfjord og Svartebotnen 
Gloppen Julie Lothe Førdefjella og Svartebotnen 
Stryn Ellen Hilde Hauge Svarebotnen 
Lærdal Stein Vidar Nemeth Lærdal/Årdal 
Årdal Jasmin Eminovic Lærdal/Årdal og Vest-Jotunheimen 
Luster Arne J Hauge Vest-Jotunheimen 

 
Varamedlemmer: 

Kommune Namn Villreinområde 
Askvoll Astri Thorsen Landøy Sunnfjord 
Sunnfjord Magnar Rune Hellebust Førdefjella, Sunnfjord og Svartebotnen 
Gloppen Sjur Atle Austrheim Førdefjella og Svartebotnen 
Stryn Bendik Kvamme Svarebotnen 
Lærdal Maritha Tønjum Skjerdal Lærdal/Årdal 
Årdal   Marie-Helene Brandsdal Lærdal/Årdal og Vest-Jotunheimen 
Luster Eli Merete Hansen Moen Vest-Jotunheimen 

 

Den sitjande Villreinnemnda for Sogn og Fjordane vart oppnemnd i 2024, i etterkant av kommunevalet i 
2023. Fem av sju medlemmer i nemnda har erfaring frå førre periode, so vi har ei særs erfaren nemnd. 
Arne J. Hauge frå Luster er leiar i nemnda, medan Ellen Hilde Hauge frå Stryn er nestleiar.  
 
Sekretariatet ligg hjå Statsforvaltaren i Vestland, med seniorrådgjevar Alf Erik Røyrvik som ansvarleg 
sekretær. I tillegg har nemnda god støtte frå Statsforvaltaren ved seniorrådgjevar Hermund Mjelstad, 
seksjonssjef Eline Orheim og ei rekke andre tilsette hjå Statsforvaltaren.  
 

2. Møteaktivitet 
 

Nemnda har hatt to fysiske møte. Vi har følgt den normale møtestrukturen med eit vårmøte og eit 
haustmøte.  

• Vårmøte 23.april på Skei hotell. På møtet vert det tildelt fellingskvote til alle fem villreinområda 
for jakta 2025. Det vart og godkjent ny bestandsplan for Svartebotnen villreinområde og Vest-
Jotunheimen vart slått saman til eitt vald.  

• Haustmøte 13.-14.oktober i Årdal og Luster. I tillegg til oppsummering av jakta 2025 var tema 
tamreinproblematikk og Tindevegen. Møtet vart kombinert med synfaring på Sletterust og 
Tindevegen.   

Anna møteaktivitet: 
- Villreinnemnda er representert i to rådgjevande utval for verneområde, for Naustdal-Gjengedal 

landskapsvernområde og for Jotunheimen og Utladalen. 
- Medlemmer frå nemnda har vore med på årsmøte i nokre av villreinutvala.  
- Infomøte med kommunane (sjå omtale lenger nede) 

 
 

3. Arbeid i nemnda 
 

Dei fleste sakene som nemnda handsamar er å gje uttale til ulike konkrete søknader og saker i 
kommunane og i verneområde, som er i eller har tilknyting til villreinområda. Denne typen saker vert 
handsama av arbeidsutvalet til nemnda, som består av leiar, nestleiar og representanten frå den 
kommunen saka gjeld. Oftast skriv sekretæren ei kort fagleg vurdering som vert sendt til 
arbeidsutvalet, som då tek stilling til den og eventuelt supplerer.  Kommunikasjonen går då på e-post. 
Dette er ein effektiv men samstundes fagleg tilfredsstillande måte å handsame sakene på. Sakene 
handlar først og fremst om motorferdsel, men og ein del saker som gjeld bygging og inngrep i 
villreinområda. 
 
Her er nokre av sakene som nemnda har skrive fråsegn i (lista er ikkje komplett): 

- Kommunedelplan for naturmangfald i Årdal 

- Øvingsplan for Vikane Røde Kors Hjelpekorps 

- Motorferdsel på snødekt mark ved Ringane i Luster 

- Vandrekart rundt Turtagrø 

- Byggetiltak på Skogadalsbøen 

- Helikoptertransport til Skogadalsbøen 

- Helikopterflyging ved Kjøsnesfjorden 

- Jostedalsbreen gondol 

- Breiddeutviding Tindevegen 

- Massedeponi ved Tindevegen 

- Regulering av Atlevatnet 

- Retningslinjer for motorferdsel i Sunnfjord kommune 

- Ei rekke motorferdselsaker i Sunnfjord 

- To saker om telemaster/antenner i Sunnfjord 

- Motorferdsel i samband med prøveboring etter mineral i Sunnfjord 

- Regulering av Selsvatnet i Sunnfjord 

 

Konkrete saker og tema som villreinnemnda har jobba med i 2025: 
 

• Bestandsplan 
Svartebotnen laga ny bestandsplan for åra 2025 til 2029. Det er ein god plan som legg opp til å 
halde bestanden stabil på 60-70 dyr ved kvart årsskifte.   
 

• Tamrein i Lærdal-Årdal 
Denne saka har vi brukt mykje tid på over fleire år. Vi føler etter kvart at vi blir høyrde til ei viss 
grad, særleg av Miljødirektoratet. Men, vi har framleis ikkje fått retta feilen i kartet i Kilden, og 
innvandringa av tamrein til Lærdal-Årdal berre aukar i omfang. Nemnda har framleis stort fokus 
på denne saka, og den har høgste prioritet å jobbe vidare med i 2026. 
 

• Informasjonsmøte med kommunane 
I mai arrangerte nemnda to informasjonsmøte for kommunane saman med Norsk Villreinsenter 
og Sunnfjord og Årdal kommunar. Møta vart særs gode, sjølv om vi gjerne skulle hatt større 
oppmøte. Særleg frå politisk nivå  i kommunane. Erfaringane er gode, og vi tenkjer å gjenta noko 
liknande seinare.  

• Genetikk i små villreinbestandar 
Villreinnemnda er bekymra for låg genetisk variasjon og innavlsutfordringar i dei minste 
stammane våre. Det er ein avgjerande faktor for at fleire av dei får dårleg tilstand i 
kvalitetsnormen, og derfor eit uttalt mål å betre dette gjennom stortingsmeldinga for villrein. 
Villreinnemnda har i første omgang sendt brev til Miljødirektoratet og Landbruksdirektoratet for 
å komme i ein dialog om aktuelle tiltak.  

 

• Heve kvalitet på teljingar og statistikk 
Forvaltninga av villreinen er i stor grad avhengig av statistikkar som bygger på teljingar og 
fellingsdata. Dei statistikkane som ligg i Hjorteviltregisteret frå våre område er noko mangelfulle, 
av ulike årsaker. Nemnda jobbar med ulike tiltak for å heve kvaliteten på desse slik at vi har eit 
betre grunnlag å bygge forvaltninga på. 

 
Saker som gjeld bestandsplanar, kvotetildeling og større eller prinsipielle saker vert handsama i eit av 
dei to faste møta som nemnda har kvart år. Mindre saker og høyringar kan og bli tatt opp i dei fysiske 
møte, dersom det er praktisk mogeleg.  
 
I tillegg til desse konkrete sakene, er det jamleg dialog med villreinutvala, Statsforvaltaren, 
Villreinsentra, nasjonalpark- og verneområdeforvaltning og ikkje minst med sakshandsamarar i 
kommunane.  
 

4. Dei ulike villreinstammene 
 
Alle fem villreinområde søkte om og fekk fellingsløyve i 2025. Totalt vart det tildelt 102 løyve til 
områda. Fire av områda hadde og ordinær jakt i tråd med sine lokale rutiner og opplegg for fordeling av 
løyve/kort og gjennomføring av jakta. Svartebotnen fekk kvote i april, men opna ikkje for jakt grunna 
dårlege teljingar i løpet av sommaren. 

 

Villreinområde 
Hann-
kalv 

Ho-
kalv 

1,5 års 
bukk 

1,5 års 
simle 

Vaksen 
bukk 

Vaksen 
simle 

Tildelt 
totalt 

Felte 
totalt 

Fellings-
prosent 

Førdefjella 0 5 0 3 1 0 15 9 60 % 

Lærdal-Årdal 6 6 1 1 4 3 28 21 75 % 

Sunnfjord 2 2 1 0 2 3 12 10 83 % 

Svartebotnen 0 0 0 0 0 0 15 0 0 % 
Vest-
Jotunheimen 3 4 0 2 2 5 32 16 50 % 

Totalt 11 17 2 6 9 11 102 56 55 % 

 
Svartebotnen 
Svartebotnen har lenge hatt ein ganske stabil stamme som ligg litt over bestandsmålet. Stammen har 
normalt høg produktivitet og gode vekter. I løpet av sommaren fann dei berre i underkant av 50 dyr i 
heile villreinområdet, til tross for omfattande leiting. Villreinutvalet bestemte derfor at dei ikkje skulle 
opne for jakt i 2025. Dei har framleis ikkje funne ut kvifor det mangla so mykje dyr.  
 
Lærdal-Årdal 
Lærdal-Årdal har ein solid og svakt aukande bestand. Dei har mål om å få den til å vekse meir, og har 
derfor ei konservativ forvaltning med lågt uttak og dei sparar på produksjonsdyr. Under kalveteljinga 
sommaren 2025 vart det observert totalt 186 dyr, og der var 47 kalvar per 100 simle/ungdyr. 
 
Villreinområdet har framleis store utfordringar med innvandring og innblanding av tamrein. 
Utfordringane har ikkje blitt mindre sidan 2024, heller litt større. Det er heldigvis eit godt samarbeid 
mellom villreinutvalet og reinslaget på lokalt plan, inkludert avtale om uttak av tamrein i villreinflokken. 
Men det løyser ikkje dei overliggande problema som er rota til utfordringane.  

Under jakta vart det felt 21 villrein av ein kvote på 28, og i tillegg tatt ut 13 tamrein som ikkje er med i 
fellingstala.  
 
Vest-Jotunheimen 
I Vest-Jotunheimen vart det lagt ned ein stor jobb vinteren og våren 2025, slik at heile villreinområdet 
kunne godkjennast som eit vald. Det betyr at heile kvoten er jaktbar, og kan jaktast på i heile området. 
Dette gjev villreinutvalet større fleksibilitet og mogelegheit for ei meir smidig forvaltning.  
 
Under kalveteljing vart det observert 241 dyr, og knappe 40 kalvar per 100 simle/ungdyr. Ein reknar 
likevel med at bestanden er på godt over 300 dyr. Vest-Jotunheimen vart i år tildelt ein kvote på 32 dyr, 
og kunne i år jakte på heile den kvoten. Det vart felt 16 dyr.  
 

Førdefjella 

Førdefjella har ein ganske stabil bestand på 80-90 (vinter)dyr. Sommaren 2025 vart det under 

kalveteljinga berre observert 27 dyr, altso berre ein del av bestanden. Dyra stod lenger aust og lenger 

oppe i høgda enn vanleg på sommaren og i jakta.     

 

Området vart tildelt ein kvote på 15 løyve i tråd med bestandsplanen, men utvalet delte ut berre 10 kort. 

Av desse vart 9 felt, noko som er ein vanleg fellingsprosent for Førdefjella.   

 
Sunnfjord 
Sunnfjord villreinområde har ein ganske stabil bestand som truleg er rett i overkant av 100 (vinter)dyr. 
Under kalveteljinga 2025 vart det telt 62 dyr, og derav 14 kalvar. Sunnfjord vart tildelt ein kvote på 12 
løyve i 2025. Av dei vart 10 kort delt ut i trekninga. Alle 10 vart felt.  
 
Det er ein krevjande bestand å forvalte sidan den er delt i tre delbestandar som har so godt som ingen 
kjent utveksling mellom kvarandre. Dei tre delbestandane vert derfor veldig små og sårbare både med 
tanke på genetikk og dødelegheit.  
 
 

5. Utfordringar for forvaltinga 
 
Motorferdsel 
Motorferdsel i utmark generelt og særleg i villreinområda er ein av mange truslar mot villreinen sin bruk 
av leveområda. Nemnda engasjerer seg i motorferdselsaker, for å prøve å redusere negativ påverknad frå 
motorferdsel. Det gjer vi først og fremst gjennom dialog og informasjonsarbeid ut mot kommunane og 
andre aktørar. Men og gjennom å sende høyringsfråsegner.  
 
Dei fleste kommunane er blitt flinke til å skåne kalvingstid og -område for motorferdsel, men nemnd og 
sekretariat er likevel bekymra for det samla omfanget av motorferdsel. Med aukande velstand , 
kombinert med teknologisk og mekanisk utvikling, har det skapt ein kultur og ei forventning om at ein skal 
kunne nytte stadig meir motorferdsel i utmark. Ikkje berre innan næring og nytta, men i stadig større grad 
til persontransport og rekreasjon.  
 
Bestandsforvaltning 
No har alle villreinområda gyldige og fungerande bestandsplanar, og det er eit viktig steg i riktig retning. 
Men våre små og fragmenterte bestandar er uansett krevjande å forvalte. Dei er sårbare for innavl og for 
tilfeldige hendingar/ulukker. Når dei til dømes i Svartebotnen mangla 20-30 dyr i år, er det ein vesentleg 
reduksjon av bestanden som vil påverke forvaltninga i mange år framover.  
 
Vi ser dessutan framleis at det er krevjande å få til den bestandsveksten som er ønskeleg og som planane 
legg opp til «på papiret», utan at vi heilt klarar å talfeste eller estimere dette.    

Tamrein 
Situasjonen i Lærdal-Årdal og i grensetraktene mot tamreinområda er omtalt tidlegare i årsmeldinga. I 
2025 har vi og fått inn meldingar som kan tyde på tamrein i Vest-Jotunheimen villreinområde. Dette er 
noko som bør takast tak i på eit høgare og nasjonalt nivå, kor villrein bør få eit sterkare vern og ein høgare 
status i skjeringspunkta mot tamrein.  
 
Fjellovergangar 
Fjellovergangar er med på å fragmentere villreinområda, og i veldig mange tilfelle er det nettopp 
fjellovergangar som er grense mellom to villreinområde som tidlegare har vore samla. For våre område 
sin del er det to fjellovergangar som er problematiske på den måten av dei deler av ein del av 
villreinområda og kryssar trekk. Det gjeld Tindevegen mellom Årdal og Luster, og det gjelder 
Sognefjellsvegen. Begge er vinterstengte vegar, og trekka fungerer fint so lenge vegen er stengt og 
nedsnødd. Når vegane vert opna blir dei både ei fysisk barriere med høge brøytekantar og dei fører til 
ferdsel som og aukar barriereeffekten. Der er og eit ønske om tidlegare opning på våren for begge 
desse fjellovergangane som vil forsterke dei negative effektane.   
 

6. Økonomi 
 

Økonomien til Villreinnemnda ligg hos Statsforvaltaren i Vestland. Det er dei som søkjer om midlar frå 
Miljødirektoratet og som styrer midlane. Oversikt som syner budsjett og forbruk  i 2025 kan du sjå under 
her.  

Post 
Budsjett 

2025 Forbruk 2025 Forbruk 2024 

Møtekostnadar 145 904 153 529 95 123 

Reisekostnadar 34 000 15 134 15 913 

Tidsskrift, porto o.l. 3 000 3 016 0 

Medlemskontigent Villreinrådet 2 000 1 680 3 302 

Informasjonsmøter 20 000 0 0 

Totalt 204 904 173 358 114 337 

 
Drifta har vore godt innanfor budsjettet, sjølv om det vart noko høgare forbruk enn i 2024. Det meste 
av kostnadane er knytt til møta i nemnda. Der er og kostnadar til fagdagane til villreinrådet inkludert.  
Økonomien til villreinnemnda vert styrt av Statsforvaltaren i Vestland.  
 

 
Villreinnemnda for Sogn og Fjordane. F.v. Jasmin Eminovic, Ellen Hilde Hauge, Julie Lothe, Stein Vidar 
Nemeth, Kjell Kristian Carlsen, Arne J. Hauge og Liv Bergliot Løken.  
 

Arne J Hauge   Alf Erik Røyrvik 
- leiar -  - sekretær - 


